
Efni: Umsögn Hagsmunasamtaka heimilanna um 330. mál á 152. löggjafarþingi

Mótvægisaðgerðir vegna verðbólgu og hækkana á húsnæðiskostnaði

Með ofangreindri þingsályktunartillögu er lagt til að fela ríkisstjórninni að bregðast við ört hækkandi 
húsnæðiskostnaði með annars vegar sértækum niðurgreiðslum og hins vegar greiðsludreifingu.

Hagsmunasamtök heimilanna hafa aldrei haft á sinni stefnuskrá kröfur um sérstök útgjöld úr ríkissjóði 
til að standa undir húsnæðiskostnaði einstaklinga. Hinn eiginlegi vandi er of hár húsnæðiskostnaður 
og það breytist ekki þó hluta hans sé velt yfir á einhvern annan, svo sem skattgreiðendur. Slíkt leiðir 
ekki til annars en að við sjálf þ.e. neytendur endum með því að greiða sama reikninginn hvort sem er. 
Sama má segja um greiðsludreifingu sem getur verið nauðsynleg tímabundin ráðstöfun, en hún leysir 
samt ekki hinn undirliggjandi vanda sem er of hár húsnæðiskostnaður. Greiðslubyrði hverfur ekki við 
það að dreifa henni til lengri tíma og að endingu kemur til skuldadaga þess sem frestað var, oftar en 
ekki með stórauknum endanlegum kostnaði og þannig getur það reynst skammgóður vermir.

Að framangreindu sögðu leggjast samtökin þó alls ekki gegn ofangreindum tillögum heldurgeta fallist 
á að slík úrræði geti verið skynsamleg til að bregðast við núverandi ástandi til skemmri tíma. Til lengri 
tíma þarf þó fleira að koma til, svo sem að strax verði hafist handa við að útrýma verðtryggingu úr 
skuldbindingum neytenda til að stuðla að auknum fjármálastöðugleika heimilanna.

